„Mladi i jednakopravnost spolova u Bosni i Hercegovini“

Žene bi trebale prestati biti sluškinje demokratije!

Diskriminacija djevojaka na tržištu rada počinje već pri zapošljavanju.

Tvrdnja da su pripadnice ženskog spola u Bosni i Hercegovini diskriminirane na tržištu rada i da proces diskriminacije počinje već pri zapošljavanju nalazi svoju potvrdu u činjenici da se u sve više oglasa  za zapošljavanje  spolna pripadnost spominje kao jedan od uvjeta dobivanja posla. Diskriminacija djevojaka počinje već u oglasima o slobodnom radnom mjestu, u kojima često možemo pronaći uslov ˝da se traži mlađa djevojka ili ženska osoba ne starija od 26 godina˝. Kada te mlade djevojke, one starije su, dakle, odmah u startu obespravljene, dođu na razgovor postavljaju im se pitanja iz privatnog života, počev od toga je li u braku ili vezi, kada se planira udati i kada će i koliko djece roditi i sl. Bilo je slučajeva i da su se pismeno morale obavezati da neće uskoro rađati. Čest je i slučaj da majke s djecom prođu na konkursu prema svim postavljenim kriterijima, ali kada kažu da imaju djecu, svaki daljnji razgovor prestane.  Diskriminacija na tržištu rada jedan je od najjačih pokazatelja opće diskriminacije žena u društvu. Trideset godina je prošlo od usvajanja Konvencije o eliminaciji svih oblika diskriminacije žena, ali u BiH nema naznaka boljim danima. Žene u BiH gube posao jer nisu muškarci, a često su i žrtve nasilja u sopstvenoj porodici. Entitetskim zakonima o radu izjednačeno je pravo na zaposlenje muškaraca i žena, ali u praksi je sasvim drugačija situacija. Poslodavci u BiH se teško odlučuju zaposliti ženu pravdajući to poskupljenjem troškova poslovanja, jer ženama je omogućeno da koriste pogodnosti bolovanja radi njege djece, ili eventualno korištenje trudničkog bolovanja. Većina poslodavaca pridružila se općem trendu zapošljavanja na određeno, pri čemu najlakše otkaz dobiju majke koje trebaju otići na porodiljski dopust ili se vratiti s njega. Već je postalo opće pravilo da će pri zapošljavanju prednost imati muškarac, dok će žena posao možda dobiti samo ako izjavi da neće tako skoro u bračne vode i rađati djecu. Uz ovaj vid diskriminacije, vrlo je ćesta i diskriminacija žena u vidu seksualnog uznemiravanja. U mnogim oglasima koji se objavljuju u dnevnoj štampi, a odnose se na zaposlenje, vrlo često se napominje da je uslov za zaposlenje i ˝atraktivan izgled˝ kandidatkinje.  Žene Bosne i Hercegovine prilikom traženja posla, ili na samom poslu, izložene su i različitim seksualnim uznemiravanjima. Istraživanje koje su proveli gender centri Federacije BiH i Republike Srpske u okviru projekta ˝Gender jednakosti i ravnopravnosti u BiH˝,  govori da seksualno uznemiravanje, odnosno zlostavljanje, postoji u svim sredinama. Ženama u BiH skoro su nedostupne rukovodeće pozicije u preduzećima, a njihova primanja za poslove iste težine niža su od zarade muškaraca.  Istraživanja koje se sprovode u Bosni i Hercegovini a tiču se položaja žena, ukazuju da su žene nedovoljno prisutne u politici i javnom životu, u manjem broju zaposlene u odnosu na muškarce, diskriminirane pri zapošljavanju i na poslu, u alarmantnoj mjeri žrtve nasilja,tradicionalne nositeljice porodičnih obaveza, nedovoljno eksponirane u medijima i neadekvatno zastupljene u upravnim strukturama medijskih kuća.  Očito je da problem diskriminacije žena u BiH, nije samo puko ˝zvocanje˝ predstavnika nevladinih organizacija o osviještenih mladih ljudi, nego problem s kojim će se država, ako se uistinu želi približiti Europi morati svakako ozbiljnije pozabaviti. Možda da krene od školskih udžbenika, u kojima se žene još predstavljaju isključivo kao majke i kuharice, dok se pravo na rad daje isključivo muškarcu.

